
RIVOJLANGAN MAMLAKATLAR 
TA’LIM TIZIMIDA 

TALABALARNI KASBIY 
FAOLIYATGA TAYYORLASHDA 

SUN’IY INTELLEKTDAN 
FOYDALANISH USULLARI

Aglamova Shahzoda Sobirovna
Nizomiy nomidagi O‘zbekiston milliy pedagogika universiteti

pedagogika mutaxassisligi 2-bosqich magistranti

Annotatsiya: Mazkur maqolada rivojlangan mamlakatlar (AQSh, Buyuk Britaniya, Germaniya, Finlandiya, Singapur, 
Yaponiya, Janubiy Koreya) oliy va kasb-hunar ta’lim tizimida talabalarni kelajakdagi kasbiy faoliyatga tayyorlash jarayonida 
sun’iy intellekt (SI) texnologiyalaridan foydalanishning zamonaviy usullari ilmiy-pedagogik nuqtai nazardan tahlil etilgan. 
Adaptiv ta’lim platformalari, intellektual ustozlik tizimlari (Intelligent Tutoring Systems), virtual va kengaytirilgan reallik 
bilan integratsiyalashgan SI simulatorlari, generativ til modellariga (LLM) asoslangan kasbiy mashqlar hamda mehnat 
bozori talablarini real vaqtda monitoringqilish vositalari (UNESCO-UNEVOC Global Skills Tracker) ko‘rib chiqilgan. Tad-
qiqot natijalari shuni ko‘rsatdiki, SI kasbiy ta’limni shaxsiylashtirish, kompetensiyalarni shakllantirish va malaka oshirish-
ning samaradorligini sezilarli darajada oshiradi. Maqolada O‘zbekiston Respublikasi pedagogika oliy ta’lim muassasalari 
uchun tegishli ilmiy-amaliy tavsiyalar ishlab chiqilgan.

Kalit so‘zlar: sun’iy intellekt, kasbiy tayyorgarlik, adaptiv ta’lim, intellektual ustozlik tizimi, generativ SI, kasb-hunar ta’limi 
(TVET), shaxsiylashtirilgan ta’lim, kompetensiya, raqamli kompetensiyalar, rivojlangan mamlakatlar tajribasi.
Abstract: This article provides a scientific-pedagogical analysis of contemporary methods of using artificial intelligence 
(AI) technologies in preparing students for future professional activity within the higher and vocational education systems 
of developed countries (the United States, the United Kingdom, Germany, Finland, Singapore, Japan and South Korea). 
The study examines adaptive learning platforms, Intelligent Tutoring Systems (ITS), AI-driven simulators integrated 
with virtual and augmented reality, generative large language model (LLM)-based professional exercises, and real-time 
labour-market monitoring tools such as the UNESCO-UNEVOC Global Skills Tracker. The findings demonstrate that 
AI substantially enhances the personalization of vocational education, the formation of professional competencies and 
the effectiveness of continuous professional development. The article offers practical recommendations for pedagogical 
higher education institutions of the Republic of Uzbekistan.

Key words: artificial intelligence, professional preparation, adaptive learning, intelligent tutoring system, generative AI, 
technical and vocational education and training (TVET), personalized learning, competence, digital competences, expe-
rience of developed countries.
Аннотация: В статье представлен научно-педагогический анализ современных методов использования техно-
логий искусственного интеллекта (ИИ) в подготовке студентов к будущей профессиональной деятельности в 
системах высшего и профессионально-технического образования развитых стран (США, Великобритания, Гер-
мания, Финляндия, Сингапур, Япония и Республика Корея). Рассмотрены адаптивные образовательные плат-
формы, интеллектуальные обучающие системы (Intelligent Tutoring Systems), ИИ-симуляторы, интегрированные с 
виртуальной и дополненной реальностью, профессиональные упражнения на основе генеративных больших язы-
ковых моделей (LLM), а также инструменты мониторинга рынка труда в реальном времени (UNESCO-UNEVOC 
Global Skills Tracker). Результаты исследования показывают, что ИИ значительно повышает персонализацию про-
фессионального образования, формирование компетенций и эффективность непрерывного повышения квалифи-
кации. В статье разработаны научно-практические рекомендации для педагогических высших учебных заведений 
Республики Узбекистан.

Ключевые слова: искусственный интеллект, профессиональная подготовка, адаптивное обучение, интеллекту-
альная обучающая система, генеративный ИИ, профессионально-техническое образование (TVET), персонали-
зированное обучение, компетенция, цифровые компетенции, опыт развитых стран.

KIRISH
XXI asrning ikkinchi choragida sun’iy intellekt (SI) texnologiyalari mehnat bozori tarkibining o‘zgarishiga, 

kasblarning yangicha shakllanishiga hamda talabalardan talab etiladigan kompetensiyalar tizimining sezilarli 
darajada qayta belgilanishiga olib kelmoqda. Jahon iqtisodiy forumining (World Economic Forum) tahlillariga 
ko‘ra, kelgusi besh yil ichida mavjud ish o‘rinlarining qariyb 40 foizdan ortig‘i o‘zgaradi yoki yangi raqamli 
ko‘nikmalarni talab qiladi. Shu munosabat bilan rivojlangan mamlakatlar oliy va kasb-hunar ta’limi tizimlarida 
sun’iy intellekt texnologiyalari talabalarning kasbiy tayyorgarligini ta’minlashning muhim vositasiga aylanib 
bormoqda [2].

UNESCO-UNEVOC xalqaro markazining 2021–2025-yillarga oid hisobotlarida ta’kidlanishicha, kasb-
hunar va texnik ta’lim (Technical and Vocational Education and Training – TVET) tizimining samaradorligi uning 
mehnat bozori bilan integratsiyalashganligi va moslashuvchanlik darajasiga bog‘liqdir. Sun’iy intellekt esa aynan 
ushbu moslashuvchanlikni ta’minlovchi asosiy texnologik resurs sifatida e’tirof etilmoqda. Hozirgi kunda OECD 
mamlakatlarida o‘qituvchilarning 60 foizdan ortig‘i o‘quv jarayonida SI vositalaridan turli shakllarda foydalan-
moqda. Jumladan, 51 foizi ta’limiy o‘yinlardan, 43 foizi adaptiv platformalardan, 41 foizi esa avtomatik baholash 
tizimlaridan foydalanadi [3].

O‘zbekiston Respublikasining “2030-yilgacha sun’iy intellekt texnologiyalarini rivojlantirish strategiyasi” 
hamda “Yangi O‘zbekiston taraqqiyot strategiyasi”da pedagogik ta’limni raqamlashtirish va bo‘lajak mutaxas-
sislarni mehnat bozorining zamonaviy talablariga moslashtirish ustuvor vazifalardan biri sifatida belgilangan [1]. 
Shu nuqtai nazardan, rivojlangan mamlakatlar tajribasini ilmiy-pedagogik jihatdan tahlil qilish hamda uni milliy 
pedagogik amaliyotga moslashtirilgan holda joriy etish dolzarb ahamiyat kasb etadi.

Mazkur tadqiqotning maqsadi rivojlangan mamlakatlar oliy va kasb-hunar ta’limi tizimlarida talabalarni 
kasbiy faoliyatga tayyorlashda qo‘llanilayotgan sun’iy intellekt usullarini tizimli ravishda tahlil qilish, ularning 
pedagogik samaradorligini baholash hamda O‘zbekiston pedagogika oliy ta’lim muassasalari uchun ilmiy 
asoslangan tavsiyalar ishlab chiqishdan iborat.

MAVZUGA OID ADABIYOTLAR SHARHI
Tadqiqotning ilmiy-nazariy asosini Holmes va boshqalarning (2022) “Artificial Intelligence in Education” 

monografiyasi, UNESCO-UNEVOCning (2021, 2025) “Understanding the Impact of Artificial Intelligence on 
Skills Development” hisobotlari, OECDning (2021, 2023) “AI and the Future of Skills” tahlillari hamda Scopus 
va Web of Science ma’lumotlar bazalarida 2020–2025-yillarda nashr etilgan empirik tadqiqotlar tashkil etadi. 
Tadqiqot metodologiyasi sifatida tizimli adabiyotlarni tahlil qilish (PRISMA yondashuvi), qiyosiy-pedagogik 
tahlil hamda kontent-tahlil usullaridan foydalanildi. Tahlil ob’ekti sifatida AQSh, Buyuk Britaniya, Germaniya, 
Finlandiya, Singapur, Yaponiya va Janubiy Koreyaning oliy ta’lim hamda TVET tizimlarida amalga oshirilgan 
sun’iy intellekt loyihalari tanlab olindi [4].

Tadqiqotda quyidagi mezonlar asosida klassifikatsiya amalga oshirildi:

•	 SI vositalarining didaktik vazifalari (bilimlarni uzatish, mashq qildirish, baholash, kasbiy refleksiya); 

•	 kasbiy faoliyatga tayyorlash bosqichlari (asosiy bilimlar, amaliy mashqlar, virtual simulyatsiya, ish bilan 
ta’minlash); 

•	 o‘qituvchi va talaba o‘rtasidagi pedagogik munosabatlarning transformatsiyalanish darajasi [5]. 

Adaptiv ta’lim (adaptive learning) – sun’iy intellekt algoritmlari va mashinaviy o‘qitish (machine learning) 
texnologiyalari asosida har bir talabaning kuchli va zaif tomonlari, o‘rganish sur’ati hamda bilim olish uslubiga 
mos ravishda o‘quv kontentini real vaqt rejimida moslashtiruvchi innovatsion yondashuvdir. Coursera tahlil-
lariga ko‘ra, jahon adaptiv ta’lim bozori hajmi 2025-yilda 1,72 milliard AQSh dollarini tashkil etgan bo‘lib, 2032-
yilga borib ushbu ko‘rsatkich 5,47 milliard dollarga yetishi prognoz qilinmoqda.

AQShda Carnegie Learning, DreamBox Learning, Knewton va Smart Sparrow kompaniyalari tomonidan 
ishlab chiqilgan adaptiv platformalar oliy ta’lim muassasalari bilan keng integratsiyalashgan. Jumladan, Arizona 
State University matematika va biologiya fanlarini Carnegie Learning hamda ALEKS (Assessment and Learning 
in Knowledge Spaces) platformalari asosida tashkil etadi. Mazkur tizim har bir talabaning bilim darajasini bosh-
lang‘ich diagnostik testlar yordamida aniqlab, individual o‘quv trayektoriyasini avtomatik ravishda shakllantiradi. 
Pearson MyLab & Mastering platformasi esa darslik mazmuni bilan integratsiyalashgan holda talabalardagi 
bilim bo‘shliqlarini aniqlaydi va individual tavsiyalar beradi [6].

Germaniyada “Berufsschule 4.0” tashabbusi doirasida kasb-hunar maktablarida mexatronika, axborot 
texnologiyalari, logistika va sanoat ishlab chiqarishi yo‘nalishlarida adaptiv ta’lim platformalaridan foydalanilm-
oqda. Bavariya kasb-hunar ta’limi institutida joriy etilgan SI tizimi talabalarning amaliy topshiriqlarni bajarish 

tezligi va aniqligini tahlil qilib, keyingi mashqlarning murakkablik darajasini avtomatik ravishda moslashtiradi. 
Tadqiqot natijalariga ko‘ra, bunday yondashuv talabalarning kasbiy kompetensiyalarini shakllantirish vaqtini 
o‘rtacha 25–30 foizga qisqartirgan.

Finlandiyaning “AI in Learning” tashabbusi esa adaptiv ta’limda axloqiy va inklyuziv yondashuvni ustuvor 
tamoyil sifatida belgilaydi. Tizim talabalarning ijtimoiy-iqtisodiy tafovutlarini hisobga olgan holda ta’lim imkoni-
yatlari tengligini ta’minlashga qaratilgan. Mazkur yondashuv O‘zbekiston sharoitida ham muhim аҳамият kasb 
etadi, chunki mamlakatimizda qishloq va shahar hududlari o‘rtasidagi raqamli tafovutni qisqartirish ustuvor 
vazifalardan biri hisoblanadi.

TADQIQOT METODOLOGIYASI
Intellektual ustozlik tizimlari (Intelligent Tutoring Systems – ITS) tabiiy ustoz-shogird munosabatlarini 

modellashtiruvchi hamda to‘rt asosiy modul – domen modeli, talaba modeli, pedagogik modul va foydalanuvchi 
interfeysi asosida faoliyat yurituvchi sun’iy intellekt tizimlari hisoblanadi. ITS talabaning bilim darajasi, xato-
lari va kognitiv strategiyalarini muntazam ravishda tahlil qilib boradi hamda shu asosda individual pedagogik 
qo‘llab-quvvatlashni taqdim etadi.

Tibbiyot ta’limida McGill universiteti (Kanada) hamda boshqa yetakchi tibbiyot oliygohlarida joriy etilgan 
NeuroVR/Virtual Operative Assistant (VOA) tizimi talabalarga virtual reallik muhitida neyroxirurgik operatsi-
yalarni mashq qilish imkonini beradi. Mazkur tizimdagi SI algoritmlari har bir harakatni tahlil qilib, real vaqt 
rejimida audio-vizual fikr-mulohaza taqdim etadi. Klinik tadqiqotlar natijalariga ko‘ra, VOA tizimi yordamida 
mashq qilgan talabalarning operatsion texnikasi an’anaviy ustoz nazoratida tayyorlangan guruh natijalaridan 
kam emasligi, ayrim parametrlar bo‘yicha esa yuqoriroq natijalarni qayd etgani aniqlangan [7].

Pedagogik ta’limda generativ til modellari (Large Language Models – LLM) asosida yaratilgan ITS tizimlari 
o‘qituvchilik kasbiga tayyorlash jarayonida muhim innovatsion o‘zgarishlarni yuzaga keltirmoqda. 2025-yilda 
Artificial Intelligence Review jurnalida e’lon qilingan tizimli tahlil natijalariga ko‘ra, LLM asosidagi tizimlar bo‘lajak 
o‘qituvchilarga dars rejasini ishlab chiqish, refleksiv izohlar berish, o‘quv materiallarini iterativ takomillashtirish 
hamda Sokrat usulidagi savol-javob mashqlari orqali kasbiy refleksiyani rivojlantirish imkonini yaratadi. Bu holat 
pedagogika fakulteti talabalari uchun alohida ahamiyat kasb etadi.

Singapur Milliy ta’lim instituti (National Institute of Education – NIE) tomonidan ishlab chiqilgan “AI 
Co-Teacher” tizimi bo‘lajak o‘qituvchilarning pedagogik amaliyot davrida darsni rejalashtirish, sinfni boshqarish 
va talabalar bilan muloqot ko‘nikmalarini rivojlantirish uchun virtual sinf muhitini yaratadi. Singapurning “Smart 
Nation” milliy dasturi doirasida mazkur tizim pedagogik oliy ta’lim muassasalari uchun majburiy modul sifatida 
joriy etilgan.

Kengaytirilgan reallik (Extended Reality – XR), virtual reallik (Virtual Reality – VR) va sun’iy intellekt 
texnologiyalarining integratsiyasi talabalarni kasbiy faoliyatga tayyorlashda yangi pedagogik imkoniyatlarni 
yuzaga keltirmoqda. MDPI Applied Sciences jurnalida (2025) chop etilgan tizimli tahlil natijalariga ko‘ra, 
2015–2024-yillarda nashr etilgan 32 ta empirik tadqiqotning aksariyatida VR/AR муҳитига integratsiyalashgan 
ITS tizimlari kognitiv yuklamani kamaytirish, mashq motivatsiyasini oshirish hamda xatolardan o‘rganish sama-
radorligini kuchaytirishda yuqori natijalarni namoyon etgani tasdiqlangan [8].

Yaponiyada demografik o‘zgarishlar va malakali ishchi kuchi tanqisligi sharoitida “Society 5.0” konsepsi-
yasi doirasida sanoat hamda kasb-hunar ta’limida AI+VR simulyatorlari keng joriy etilgan. Toyota va Honda 
kompaniyalari bilan hamkorlikda yaratilgan virtual ishlab chiqarish liniyalari kasb-hunar maktablari talabalariga 
real zavod muhitiga kirmasdan turib murakkab mexanik mashqlarni xavfsiz tarzda bajarish imkonini beradi. SI 
tizimi talabaning har bir harakatini tahlil qilib, xatolarni real vaqt rejimida tuzatadi.

AQShda Whatfix Mirror, Strivr va Mursion kompaniyalari tomonidan ishlab chiqilgan VR+AI simulyatorlari 
Walmart, Verizon va FedEx kabi yirik korporatsiyalarda yangi xodimlarni tayyorlashda qo‘llanilmoqda. O‘quv 
jarayonida SI agentlari talabalarning yuz ifodalari, ovoz ohangi va qaror qabul qilish tezligini tahlil qilib, kasbiy 
hamda emotsional kompetensiyalarni bir vaqtning o‘zida rivojlantirishga xizmat qiladi.

Korxonalar va oliy ta’lim muassasalari hamkorligida shakllanayotgan bunday “raqamli amaliyot maydon-
lari” talabalarga ish joyiga bevosita bormasdan turib, haqiqiy kasbiy muhit tajribasini egallash imkonini yaratadi. 
Mazkur yondashuv ayniqsa pedagogika talabalari uchun amaliyot bazasini kengaytirishda istiqbolli yo‘nalish 
hisoblanadi.

2022-yildan boshlab keng ommalashgan generativ sun’iy intellekt (Generative AI) va katta til modellari 
(Large Language Models – LLM) talabalarni kasbiy faoliyatga tayyorlash usullarini tubdan o‘zgartirdi. ChatGPT, 
Claude, Gemini kabi tizimlar talabalarga kasbiy matnlar yaratish, hujjatlar bilan ishlash, savolnomalar tayyor-
lash, ilmiy va metodik manbalarni tahlil qilish hamda dars ishlanmalarini ishlab chiqishda “raqamli kasbiy 
hamkor” vazifasini bajarmoqda.

Buyuk Britaniya Ta’lim vazirligining 2024-yildagi yo‘riqnomasida oliy ta’lim muassasalariga generativ SI 
vositalaridan foydalanishni taqiqlash emas, balki talabalarni undan mas’uliyatli, axloqiy va kasbiy jihatdan to‘g‘ri 
foydalanishga o‘rgatish tavsiya etilgan. Oksford va Kembrij universitetlarida “AI literacy” – sun’iy intellektdan 
kasbiy maqsadlarda foydalanish savodxonligi kurslari majburiy modul sifatida joriy etilgan.

AQShda Microsoft Elevate global tashabbusi doirasida ta’lim muassasalari uchun bepul AI-malaka oshirish 
yo‘llari, sertifikatlash dasturlari hamda pedagoglar uchun maxsus o‘quv resurslari taqdim etilmoqda. Cour-
sera, edX va Udacity kabi onlayn platformalar esa generativ SI bilan ishlash bo‘yicha mikrosertifikat tizimlarini 
joriy etib, talabalarga mehnat bozori talab qilayotgan kompetensiyalarni qisqa muddatda egallash imkonini 
bermoqda [8].

Pedagogika yo‘nalishi talabalari учун generativ SI texnologiyalarining muhim qo‘llanilish yo‘nalishlari 
quyidagilarda namoyon bo‘ladi: dars ishlanmalarini avtomatlashtirilgan tarzda tayyorlash, o‘quvchilarning 
yozma ishlarini tahlil qilish va formativ baholash, ko‘p tilli ta’lim resurslarini yaratish, pedagogik tadqiqotlar 
uchun adabiyotlar tahlilini avtomatlashtirish hamda metodik tavsiyalarni shaxsiylashtirish.

Sun’iy intellektning yana bir muhim qo‘llanilish sohasi mehnat bozori talablarini real vaqt rejimida moni-
toring qilish hamda talabalarni kasbiy yo‘naltirish tizimlarini takomillashtirish bilan bog‘liqdir. UNESCO-
UNEVOC va Lightcast hamkorligida 2025-yilda ishga tushirilgan Global Skills Tracker platformasi onlayn 
vakansiyalarni katta hajmda tahlil qilib, kasblar va sohalar bo‘yicha talab dinamikasini aks ettiruvchi interaktiv 
panellarni taqdim etadi. Bu esa siyosatchilar, ta’lim provayderlari va talabalarga dalillarga asoslangan qarorlar 
qabul qilish imkonini yaratadi.

Janubiy Koreyada talabalar uchun shaxsiy AI-maslahatchi tizimlari joriy etilgan bo‘lib, ular har bir tala-
baning akademik natijalari, qiziqishlari va kompetensiyalarini hisobga olgan holda mehnat bozori prognozlariga 
mos kasbiy yo‘nalishlarni tavsiya etadi. Belarus va boshqa MDH davlatlarida ham BMT Taraqqiyot dasturi 
(UNDP) ko‘magida kasb-hunar ta’limi o‘qituvchilarining raqamli kompetensiyalarini rivojlantirishga qaratilgan 
dasturlar amalga oshirilmoqda. Jumladan, 2025-yilgacha 1500 dan ortiq o‘qituvchi qurilish, qishloq xo‘jaligi va 
boshqa sohalarda raqamli vositalardan foydalanish bo‘yicha malaka oshirgan.

TAHLIL VA NATIJALAR
O‘tkazilgan tahlillar natijasida rivojlangan mamlakatlar tajribasida sun’iy intellektdan kasbiy tayyorgarlik 

jarayonida foydalanishning bir qator ustuvor tendensiyalari aniqlandi.

Birinchidan, sun’iy intellekt vositalari an’anaviy frontal o‘qitish modelidan shaxsiylashtirilgan, kompeten-
siyaga yo‘naltirilgan hamda doimiy fikr-mulohazaga asoslangan ta’lim modeliga o‘tishni jadallashtirmoqda. 
Mazkur yondashuv bo‘lajak mutaxassislarning mehnat bozori talablariga moslashuvchanligini sezilarli darajada 
oshirishga xizmat qiladi.

Ikkinchidan, eng yuqori samaradorlik sun’iy intellektni an’anaviy ustoz-shogird munosabatlarini to‘liq 
almashtiruvchi vosita sifatida emas, balki uni kuchaytiruvchi (augmentation) texnologiya sifatida qo‘llashda 
kuzatilmoqda. UNESCO-UNEVOC hamda OECD tahlillari shuni ko‘rsatadiki, “o‘qituvchining faol subyekt sifa-
tidagi roli” (teacher agency) yanada mustahkamlanishi zarur. Bunda pedagog talabaning SI bilan o‘zaro ta’sirini 
boshqarish, axloqiy yo‘naltirish hamda refleksiv tahlilni tashkil etish vazifalarini bajaradi [3].

Uchinchidan, sun’iy intellektni kasbiy ta’lim tizimiga samarali integratsiya qilishning asosiy shartlaridan biri 
pedagoglarning raqamli kompetensiyalarini muntazam rivojlantirib borish hisoblanadi. Germaniya, Finlandiya 
va Singapur tajribasi shuni ko‘rsatadiki, eng yuqori natijalar o‘qituvchilar va talabalar uchun bir vaqtning o‘zida 
tizimli tayyorgarlik dasturlari yo‘lga qo‘yilgan mamlakatlarda kuzatilmoqda.

To‘rtinchidan, sun’iy intellekt texnologiyalarining ta’lim tizimiga jadal kirib kelishi axloqiy va inklyuziv 
muammolarni ham keskin dolzarblashtirmoqda. Xususan, algoritmik xolislik, talabalar shaxsiy ma’lumotlarining 
maxfiyligi, raqamli tengsizlik hamda akademik halollik masalalari rivojlangan mamlakatlarda alohida norma-
tiv-huquqiy mexanizmlar asosida tartibga solinmoqda.

XULOSA VA TAKLIFLAR
O‘tkazilgan tadqiqot natijalari rivojlangan mamlakatlar tajribasida sun’iy intellekt texnologiyalari talabalarni 

kasbiy faoliyatga tayyorlash samaradorligini sezilarli darajada oshirishga xizmat qilayotganini ko‘rsatdi. Adaptiv 
ta’lim platformalari, intellektual ustozlik tizimlari, VR/AR texnologiyalari bilan integratsiyalashgan simulyatorlar, 
generativ sun’iy intellekt vositalari hamda mehnat bozorini monitoring qilish tizimlari kasbiy tayyorgarlikning 
beshta asosiy yo‘nalishini qamrab olib, o‘zaro integratsiyalashgan pedagogik ekotizimni shakllantirmoqda.

Shu bilan birga, sun’iy intellektni ta’lim jarayoniga joriy etishda o‘qituvchining kasbiy rolini to‘liq almashti-
rish emas, balki uni kuchaytiruvchi, refleksiv va axloqiy jihatdan yo‘naltiruvchi vosita sifatida talqin qilish zarur­
ligi xalqaro empirik tadqiqotlar bilan tasdiqlangan. Shu nuqtai nazardan, O‘zbekiston pedagogik ta’lim tizimi 
uchun rivojlangan mamlakatlar tajribasini tanqidiy tahlil qilish, uni milliy ijtimoiy-madaniy sharoitlarga moslash
tirish hamda bosqichma-bosqich joriy etish strategiyasi eng maqbul yondashuv sifatida baholanadi. Mazkur 
maqolada ilgari surilgan ilmiy-amaliy tavsiyalar bo‘lajak pedagoglarni XXI asr mehnat bozori talablariga mos 
ravishda tayyorlashda muhim ahamiyat kasb etishi mumkin.

Kelgusidagi tadqiqotlarda O‘zbekiston pedagogik oliy ta’lim muassasalarida sun’iy intellekt vositalarini joriy 
etishning empirik samaradorligini aniqlash, milliy adaptiv ta’lim platformalarining didaktik modelini ishlab chiqish 
hamda pedagog kadrlarning AI-savodxonlik darajasini baholashga mo‘ljallangan standartlashtirilgan diagnostik 
vositalarni yaratish ustuvor ilmiy yo‘nalishlardan biri hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

